
Garðabær • Hafnarfjörður • Kópavogur 
Mosfellsbær • Seltjarnarnes

 

HEILBRIGÐISEFTIRLIT  

Hlíðasmári 14 • 201 Kópavogur • Sími 550 5400 • www.heilbrigdiseftirlit.is • hhk@heilbrigdisefirlit.is

 
Hafnarfjarðarbær
  Umhverfis- og skipulagssvið 
Norðurhella 2
221 Hafnarfjörður

Kópavogur, 26. apríl 2022
K-17508

Sent á:  skipulag@hafnarfjordur.is 
B.t.  Önnu Margrétar Tómasdóttur verkefnastjóra

Varðar:   Auglýsingu á breytingu á aðalskipulagi Hafnarfjarðar 2013-2025, 
breyting á landnotkun og niðurfelling á þynningarsvæði.

Á fundi Heilbrigðisnefndar sem haldinn var 25. apríl 2022 var lagt fram erindi frá Skipulaginu í 
Hafnarfirði þar sem óskað er umsagnar Heilbrigðisnefndar á tillögu að breytingu á Aðalskipulagi 
Hafnarfjarðar 2013-2025, þar sem kynnt er sú breyting að afmörkun þynningarsvæðis álversins í 
Straumsvík er felld niður og breytingar eru gerðar á landnotkunarflokkum vegna áhrifa sem 
þynningarsvæðið hefur haft á þá.  Frestur til að gera athugasemdir er til 26. apríl 2022.

Bókun heilbrigðisnefndar:
,, Í aðalskipulagi Hafnarfjarðar 2013-2025 eru sýnd svæði takmarkaðrar ábyrgðar og 
þynningarsvæði í kringum álverið í Straumsvík. Í samningi milli Ríkisstjórnar Íslands og Swiss 
Aluminium Ltd. frá því 1966 er skilgreint svæði „takmarkaðrar ábyrgðar“. Þar kemur fram að 
ÍSAL ber ekki ábyrgð á tjóni af völdum mengunar af ákveðinni starfsemi innan þess svæðis. Ekki 
voru sett nein skilyrði um takmörkun landnotkunar innan þess svæðis. Í Aðalskipulagi 
Hafnarfjarðar 1995-2015 var skilgreint það sem nefnt var „bráðabirgðamörk þynningarsvæðis 
áætlaðrar loftmengunar" sem Hollustuvernd ríkisins (nú Umhverfisstofnun) setti. Á þessu 
þynningarsvæði var ekki gert ráð fyrir búsetu, landbúnaði né matvælaframleiðslu. 
Heilbrigðisnefnd ítrekar fyrri bókanir sínar varðandi breytingu á aðalskipulagi Hafnarfjarðar 
2013-2025 er varðar afmörkun þynningarsvæðis. Breytingar sem hafa orðið gefa ekki tilefni til 
að heimila búsetu eða viðkvæma starfsemi á svæði mengandi starfsemi og því leggur nefndin 
til að bann við slíku verði sett í viðkomandi deiliskipulög. Þá vekur nefndin athygli á að 
mikilvægt er að auka vöktun á svæði sem áður var skilgreint sem svæði takmarkaðrar 
ábyrgðar. Framkvæmdastjóra falið að koma nánari athugasemdum að í samræmi við 
umræður á fundinum. ‘’

Greinargerð:
Álag frá rekstri álvers í Straumsvík á sitt nærumhverfi hefur haft áhrif á mögulega landnotkun á 
svæðinu næst álverinu.  Í aðalskipulagi Hafnarfjarðar er s.n. þynningarsvæði áætlaðrar 
loftmengunar skilgreint en á því svæði er af ofangreindri ástæðu bæði búseta óheimil sem og 
landbúnaður og matvælaframleiðsla.  Svæði sem ekki ætti að heimila að staðsetja viðkvæma 
starfsemi.  Stærð og skilgreining á þynningarsvæði í aðalskipulagi og í deiliskipulagi hefur fallið að 
ákvæði í starfsleyfi álversins sem gefin hafa verið út af Hollustuvernd ríkisins og síðar af 
Umhverfisstofnun.  

Ekki síst vegna skýrra reglna um bann við búsetu, rekstri matvælafyrirtækja og við því að viðkvæm 
starfsemi sé ekki heimil innan þessa skilgreinda svæðis, hafa ýmiss þungavinnu-fyrirtæki sótt inn 
á svæðið.  Á svæðinu er nú ýmiss konar fyrirtæki sem valdið geta mengun, s.s. tvær 
malbikunarstöðvar, tvær steypustöðvar og sú þriðja í byggingu, annað af stærstu 
málmendurvinnslu fyrirtæki landsins og hitt er að undirbúa flutning inn á svæðið, ýmiss konar 
önnur endurvinnslu fyrirtæki auk fjölda annarra fyrirtækja sem síður ættu að vera staðsett nærri 
búsetu, matvælaframleiðslu eða annarri viðkvæmri starfsemi.  

Samkvæmt ákvörðun Umhverfisráðuneytis er Umhverfisstofnun gert að fella út ákvæði um 
þynningarsvæði í þeim starfsleyfum sem stofnunin gefur út.  Það gilti einnig við síðustu 
endurnýjun á starfsleyfi álversins í Straumsvík.  Því er eðlilegt að hugtakið þynningarsvæði verði 
einnig fellt úr Aðalskipulagi Hafnarfjarðar.  Fyrirtækið ReSource International ehf. vann tillögur 
fyrir Hafnarfjarðarbæ um hvernig minnka mætti bæði þynningar- og öryggissvæðið í kringum 
álverið.  Engin íslensk ákvæði eru til um leyfilegan styrk flúors í dreifingu mengandi efna út í 
andrúmsloft.  Fyrirtækið mun hafa sótt í sínum útreikningum í norsk viðmið.  Voru mörkin dregin 
við gróðurverndarmörk.  Með þeirri nálgun taldi fyrirtækið að minnka megi öryggis- eða 
þynningarsvæði álversins töluvert, þ.e. með tilliti til flúors 

Í tillögu að breyttu Aðalskipulagi gætir nokkurrar ónákvæmni.  Þar kemur m.a. fram að 
mengunarvarnabúnaður hafi verið bættur umtalsvert (frá 1966 og 1997) hjá álverinu og að 
loftgæðastöðvar í nágrenni álversins sýni fram á lágan styrk mengunarefna.  Umræddar stöðvar 
eru inni í eða við íbúðabyggðina en eru ekki á þynningarsvæðinu og bættar mengunarvarnir frá 
árunum í kringum aldarmótin drógu vissulega úr losun flúors en ekki úr losun brennisteins eða 
annarra mengunarefna.  

Í breytingartillögunni tekur skipulags- og byggingarráð undir lokaorð í skýrslu ReSource 
International ehf. um að mælingum skuli fjölgað nær byggð í Vallarhverfi, Skarðshlíð og 
Hamranesi.  Engar slíkar mælingar hafa farið fram en heilbrigðisnefnd styður slíkar hugmyndir en 
telur þó mikilvægara að mælingar á þungmálmum og brennisteini verði hafnar innan áður 
skilgreinds þynningarsvæðis.

Samantekið.
Heilbrigðisnefnd telur ekki efni til að gera athugasemdir við áform Hafnarfjarðarbæjar um að fella 
niður s.n. skilgreint þynningarsvæði í Aðalskipulagi Hafnarfjarðarbæjar.  En nefndin telur engar 
forsendur til að breyta frá fyrri ákvörðun um að öll íbúabyggð, þ.m.t. rekstur gistiheimila, verði 
bönnuð á svæði nærri álverinu þar sem önnur mengandi starfsemi hefur komið sér fyrir.  Sama á 
að gilda um rekstur matvælavinnslu og annarrar viðkvæmrar starfsemi.  Slíkt bann verður að setja 
strax inn í deiliskipulag á svæðinu.

Virðingarfyllst,
f.h. Heilbrigðisnefndar

